
ABSTRAK 

Tarian Magunatip, iaitu bahan kajian dalam penyelidikan ini ialah tarian tradisional 

etnik Murut yang tinggal di pedalaman Sabah. Dalam penyelidikan ini, pengkaji 
telah memilih tarian Magunatip kepunyaan etnik Murut Nabai dan �urut Paluan di 

Daerah Keningau, Daerah Nabawan untuk dikaji. Tumpuan kajian ini difokuskan 
terhadap perubahan tarian Magunatip, yang pada mulanya merupakan sejenis 

permainan tradisional etnik Murut Nabai dan Paluan, namun pada hari-hari 

terkemudian telah berubah menjadi sebuah seni persembahan di pentas. 

Metodologi kerja lapangan mengumpul data, yang diikuti dengan kerja-kerja 
mentranskripsi, mendokumentasi dan menganalisis data yang diperolehi dari 
lapangan telah diguna pakai dalam kajian ini. Kajian ini mendapati, tarian 

Magunatip pada asalnya ialah sebuah permainan tradisional untuk menghiburkan 
para petani yang sedang rehat selepas menumbuk padi. Daripada permainan cuba 

menyepit kaki kawan dengan dua batang alu, permainan ini telah dialhamkan 

menjadi tarian Magunatip pada hari-hari terkemudian. Kini, tarian Magunatip yang 
dipersembahkan di pentas didapati masih mengekalkan ragam gerak asalnya serta 
menonjolkan identiti budaya etnik Murut Nabai dan Murut Paluan sendiri. Secara 

keseluruhannya, kajian ini telah meneliti segala aspek perubahan persembahan 
Magunatip, yang pada asalnya merupakan sejenis permainan tradisional dan pada 

hari-hari terkemudian telah berubah menjadi sebuah persembahan pentas yang 
menarik di samping menjadi identiti etnik Murut di pedalaman Sabah. 

ABSTRACT 

MAGUNA TIP OF NABAI DAN PALUAN ETHNIC GROUPS: 

FROM TRADITIONAL GAME TO STAGE PERFORMANCE 

This research is a study on Magunatip, a traditional dance of the ethnic Murut 

community in the interior districts of Sabah. The Magunatip dance of the Nabai and 

Paluan Murut residing in the districts of Keningau and Nabawan has been selected 

for this study. The research focused on the evolution of Magunatip, from its 

beginnings as a traditional game amongst Nabai and Paluan Murut to a form of 

stage performance in the current era. The research methodology employed in this 

study involved a series of fieldwork to collect data after which the information was 

transcribed, documented, and analyzed. This research found that originally, 

Magunatip was a type of traditional game played among the paddy planters to trap 

the legs of their friends by using two pieces of long woods. As time passed, such 

game has inspired the Murut folks to form the Magunatip dance. The dance today 

is presented in its original movements with the Murut identity firmly embedded. 

This research as a whole is an examination of the evolution of Magunatip from a 

traditional game to an elaborate and distinctive stage performance reflective of the 

Murut ethnic identity in the interiors of Sabah. 

BAB 1 

PENDAHULUAN 

1.1 Latar Belakang Kajian 

Tarian merupakan sebahagian daripada bentuk kesenian yang wujud dalam 

kebudayaan sesuatu bangsa di dunia ini. Setiap suku dan bangsa memiliki tarian 

tradisional yang tumbuh dan berkembang sesuai dengan fungsi dan keperluannya. 

Menurut Sumaryono Endo Suanda (2006: 54), tarian tradisional ialah sejenis seni 

persembahan yang tumbuh dan berkembang dalam sesuatu komuniti, kemudian 

menjadi identiti budaya bagi komuniti berkenaan. Umumnya, tarian tradisional 

terbahagi kepada dua, iaitu tarian klasik dan tarian rakyat. Tarian klasik lebih 

menjurus kepada pola bentuk yang baku dan berkembang dalam lingkungan istana 

dan kerabat diraja. Menurut Mohd Nefi Imran (2011: 91), tarian klasik di Malaysia 

merupakan bentuk tari yang terkawal di bawah naungan, perlindungan dan 

pengiktirafan istana. Bentuk strukturnya tetap dan mantap kerana proses 

pemuliharan yang mendukung tarian tersebut. 

Tarian rakyat pula merupakan ekspresi jiwa kehidupan masyarakat yang 

tumbuh dan berkembang dalam kalangan rakyat di desa. Tarian rakyat lebih 

berbentuk hiburan yang tidak terikat kepada pola gerak yang baku dan kaku. 

Penarinya menafsir geraknya melalul percikan nalurinya secara spontan dan bebas 

tanpa adanya peraturan-peraturan yang mengikat pola adap dan adat gerak 

tarinya. Edi Sedyawati (1986: 110) dalam tulisannya mencatatkan bahawa tarian 

rakyat ialah tarian yang berasakan ragam gerak yang berkaitan dengan 

konteksnya, iaitu terbatas pada wilayah adat yang mendasarinya. Ragam gerak 

sederhana menjadi ciri asas sebahagian besar tarian rakyat. Terna tarian rakyat 

mencerminkan kehidupan anggota masyarakat yang menciptanya. Menurut Umar 

Kayam (1981: 38), kesenian tradisi merupakan ekspresi budaya yang dicipta oleh 

masyarakat sehingga dapat menjadi kegiatan yang berkait rapat dengan kehidupan 

masyarakat. Dalam hal ini, bentuk-bentuk kesenian tradisional menjadi kebangaan 

masyarakat pendukungnya. 



Dalam konteks kajian ini, tarian Magunatip ialah tarian tradisional etnik 

Murut yang tinggal di pedalaman Sabah, khususnya di Daerah Keningau dan 

Daerah Tenom. Kajian Ismail Abbas dan Shaong (1984: 104) ada mencatatkan 

bahawa terdapat dua jenis tarian tradisional kepunyaan etnik Murut, iaitu tarian 

Magunatip dan tarian Magansip. Kedua-dua tarian ini merupakan tarian turun

temurun etnik Murut Kuijau yang tinggal di kawasan Bingkor dan Apin-Apin di 

Daerah Keningau. Perkataan Magunatip berasal daripada kata atip yang bermasud 

sepit. Manakala kata ansip juga bermaksud sepit. Menurut Ismail Abbas dan 

Shaong (1984: 104) lagi, tarian Magansip dan tarian Magunatip adalah hampir 

sama, yang berbeza hanyalah dalam persembahan tarian Magunatip, tiga batang 

kayu atau bambu akan digunakan, manakala dalam persembahan tarian Magansip, 

empat batang kayu atau bambu akan digunakan (Ismail Abbas dan Shaong, 1984: 

90). Dalam kajian ini, tumpuan khusus hanya diberikan terhadap tarian Magunatip 

sahaja. 

Menurut Mustaffa Kula (informan), tarian Magunatip telah wujud sejak darl 

dahulu dan tidak dapat dipastikan bila kewujudannya, serta siapa etnik Murut yang 

mula-mula menciptanya. Maklumat tentang tarian ini disebarkan secara lisan dari 

satu generasi ke satu generasi lain. Dalam tinjauan awal yang dilakukan di 

beberapa buah kampung di daerah Keningau, beberapa orang informan memberi 

tahu bahawa pada zaman dahulu tarian ini dipersembahkan dalam upacara 

mengubati penyakit dan dalam majlis keramaian seperti perayaan selepas menuai 

dan majlis perkahwinan. Fungsi-fungsi tarian Magunatip seperti ini akan 

dibincangkan secara lanjut di bab yang lain kelak. Menurut En Mustaffa Kula lagi, 

tarian Magunatip telah diperkenalkan dan dipersembahkan secara rasmi di seni 

pentas negeri Sabah sejak dari tahun 1971, iaitu melalui satu program yang 

dianjurkan oleh Kementerian Kebudayaan Belia dan Sukan Negeri Sabah. 

Bagi pengunjung dari luar yang buat kali pertama melawat ke Sabah, 

khususnya pelancong asing, melihat persembahan tarian Magunatip adalah sesuatu 

persembahan yang sangat menarik perhatian mereka. Tarian yang mengunakan 

peralatan bambu ini perlu ditarikan secara melompat di celah-celah bambu yang 

dibuka dan ditutup dengan pantas. Ketangkasan penari perempuan yang memakai 

kostum hitam yang dihiasi sulaman manik, dan penari lelaki yang memakai cawat 

dan kepalanya dihiasi bulu burung menari di celah-celah bambu yang dibuka dan 

ditutup dengan berbagai tempo dan variasi ragam gerak, serta muzik pengiringnya 

yang rancak menyebabkan tarian Magunatip sentiasa menarik perhatian umum. 

Menurut Sharip Ahmad Sharip Ismail (informan), tarian Magunatip adalah ikon 

kepada kesatuan rumpun Murut di Sabah tanpa mengira dari mana datangnya 

kelompok sub etnik Murut yang berbeza. Pendapat yang sama diakui juga oleh 

Encik Yussof Ali dan Encik Nasriadi Abdullah (informan). 

Dalam kerja lapangan awal yang dijalankan di sekitar pantai barat dan 

pedalaman Sabah, tarian Magunatip dikenali oleh hampir semua masyarakat di 

Sabah tanpa mengira etnik dan tahap umur. Masyarakat awam mengenalinya 

sebagai tarian etnik Murut secara umum, namun tidak mengetahui secara 

mendalam akan asal usul dan perubahannya. Dalam kajian ini pengkaji akan 

memilih tarian Magunatip Murut Nabai dan Paluan di Daerah Keningau dan 

Nabawan untuk dikaji. Hal ini disebabkan tarian Magunatip kepunyaan etnik Murut 

tersebut memiliki keunikan tersendiri yang tidak di miliki tarian tradisional 

kumpulan etnik Murut lainnya. Hal ini disebabkan tarian Magunatip memiliki ciri-ciri 

khas dari segi ragam gerak, alat-alat muzik, kostum dan koreografi yang berbeza 

dengan tarian tradisional kumpulan etnik lain seperti etnik Kadazan, Dusun, Bajau, 

Bisaya, Suluk dan banyak lagi. 

1.2 Permasalahan Kajian 

Dalam penelitian pengkaji, persembahan tarian Magunatip pada masa ini berfungsi 

sebagai tarian hiburan semata-mata. Tarian ini sering dipersembahkan dalam 

perayaan selepas menuai, majlis perkawinan, restoran-restoran yang dikunjungi 

pelancong, pusat membeli-belah dan dijadikan tarian mempromosi industri 

pelancongan Malaysia. Permasalah yang timbul di sini adalah umum tidak 

mengetahui tentang asal usul, ciri-ciri khas, kaitannya dengan ritual, aspek-aspek 

persembahan serta fungsi asal tarian ini. Dengan kata lain, kebanyakan orang 

melihat tarian Magunatip tidak lebih daripada sebuah persembahan pentas yang 

menghiburkan mereka sahaja. Walhal tarian ini mempunyai latar belakang sejarah 

yang mengaitkannya dengan sebuah permainan tradisional etnik Murut yang 

kemudiannya berubah dan berkembang menjadi sebuah persembahan pentas. Oleh 

hal yang demikian, adalah penting kajian dilakukan bagi memperjelaskan asal usul, 

ciri-ciri khas dan aspek perubahan bentuk persembahan tarian ini. Dalam kajian 

perpustakaan yang telah dibuat oleh pengkaji, belum ditemui sebarang kajian 

secara terperinci tentang tarian Magunatip yang boleh dijadikan rujukan dan 

panduan umum. Oleh itu, pengkaji memilih untuk membuat kajian bagi mendalami 

asal usul, ciri-ciri khas dan aspek perubahan persembahan tarian ini dengan 

tumpuan khas diberikan terhadap perkembangan tarian Magunatip daripada 

sebuah permainan rakyat etnik Murut Nabai dan akhimya menjadi sebuah seni 

persembahan pentas. 

1.3 Objektif Kajian 

Dalam sepanjang kajian ini, pengkaji bertujuan mencapai objektif-objektif kajian 

seperti berikut: 

a. Mengenal pasti asal usul, ciri-ciri khas dan gaya persembahan tarian

Magunatip etnik Murut Nabai dan Paluan.

b. Meneliti fungsi Magunatip sebagai permainan tradisional dan ritual dalam

kalangan etnik Murut Nabai dan Paluan.

c. Menganalisis perubahan Magunatip daripada permainan tradisional kepada

persembahan pentas masa kini.

1.4 Metodologi dan Kaedah Kajian 

Metodologi yang digunakan dalam kajian ini ialah metodologi kerja lapangan yang 

digunakan oleh pengkaji tradisl rakyat (folklore) seperti Dundes (1982), Mohd Taib 

Osman (1982), Teolken (1996) dan beberapa orang pengkaji tradisi rakyat lain. 

Menurut ketiga-tiga orang pengkaji di atas, terdapat tiga tahap yang perlu kita 

lakukan dalam kerja lapangan, iaitu, 

a. Mengumpulkan sebanyak mungkin data daripada pendukung yang aktif, yakni

individu yang dapat menceritakan secara mendalam tentang asal usul sejarah

kesenian tertentu dan hal-hal cerita lain yang berkait dengan sebuah kajian.

b. Mentranskripsi dan mendokumentasi bahan tradisi rakyat yang diperolehi

daripada kajian lapangan.

c. Menganalisis data berdasarkan perkara yang akan dikaji.

Berapa jenis kaedah kajian akan pengkaji gunakan dalam sepanjang 

penyelidikan ini. Pertama, pengkaji akan mengunakan kaedah pembacaan tulisan

tulisan dan buku tarian, tarian Magunatip dan masyarakat Murut di negeri Sabah 

serta tulisan yang berkait sebagai data sekunder dan dasar kajian. Kedua, pengkaji 

akan membuat kajian lapangan dengan menemu bual secara mendalam bersama 

tokoh, pemberi maklumat dan pengiat tarian Magunatip dalam daerah yang dipilih 

secara persendirian dan berkumpulan. Pengkaji juga akan membuat pemerhatian 

secara langsung terhadap ragam gerak, kostum, muzik pengiring dan koreografi 

tarian Magunatip. Melalui pemerhatian secara lansung, pengkaji akan mengenal 

pasti aspek-aspek persembahan tarian Magunatip etnik Murut Nabai dan Paluan. 

Kesemua kaedah ini didapati berkesan dalam kajian jenis kualitatif. Akhir sekali, 

pengkaji akan menganalisis data yang diperoleh dari lapangan untuk menemukan 

satu kesimpulan kajian. 

1.5 Perspektif Teoritikal ( Theoretical perspective) 

Dari segi perspektif teoritikal, terdapat pengkaji seperti Schechner (2006), 

Sumaryona dan Endo Suanda (2006) yang mengaitkan asal usul tarian tradisional 

dengan permainanan tradisional yang berfungsi sebagai hiburan atau ritual. 

Sehubungan itu, Sumaryona dan Endo Suanda (2006: 58) menyatakan bahawa 

tarian rakyat lebih menekankan nilai-nilai kebersamaan dan dimiliki secara kolektif 

oleh anggota masyarakat yang menciptanya. Selain itu, tarian rakyat mempunyai 

fungsi yang khusus sebagai tarian upacara serta tarian hiburan dalam masyarakat. 

Tidak dapat dikenal pasti sama ada bila, bagaimana dan siapa yang mencipta 

ragam gerak sesebuah tarian rakyat. Setiap komuniti memiliki punca penyebab 

kewujudan ragam gerak tari yang ada pada peringkat awal. Atas sebab ritual 

bukanlah tumpuan kajian ini maka penjelasan tentang perspektif teoritikal berikut 

hanya tertumpu kepada aspek permaina·n rakyat. 

Humphrey (1983: 130) mencatatkan bahawa ekspresi diri dan rasa ingin 

bergerak adalah naluri manusia yang teringin untuk bergerak atau menari secara 

spontan. Hal ini mungkin disebabkan daripada suasana kemeriahan seperti sorakan 

tepok tangan, teriak-teriakan atau terdapatnya bunyi-bunyian yang terhasil 

daripada barang-barang terbuang seperti tin, bambu, kayu mahupun alat-alat 

muzik seperti gong, tambur dan alat-alat lain. Dalam suasana ini, tubuh manusia 

terpanggil untuk bergerak dan menghasilkan gerakan spontan secara main-main. 

Akhirnya, gerakan yang bersifat main-main ini menghasilkan ragam gerak yang 

sering berulang-ulang. Ragam gerak seperti ini dianggap sebagai asal ragam tari 

yang menjadi ikutan oleh anggota masyarakat dalam sesebuah kominiti. 

Menurut Sumaryona dan Endo Suanda (2006: 61), tarian kanak-kanak 

bersifat "main-main". Di Jawa misalnya, tarian kanak-kanak disebut tarian dolanan 

yang bermaksud "main-main" atau tarian kaulinan baruudak yang bermaksud 

permainan kanak-kanak di Sunda. Persembahan pencak silat, yang dianggap 

sebagai asas teknik tarian tradisianal Melayu turut dianggap sebagai permainan. 

Istilah "pencak" dalam bahasa Minangkabau ialah mancak turut bermaksud 

permainan (Indra Utama, 2012: 68). Menurut Indra Utama (2012: 68) lagi, 

permainan mancak dalam budaya Minangkabau yang disebut gayuang, sambuik, 

tangkok dan /apeh (tending, sambut, tangkap dan lepas) bukanlah bertujuan 

untuk kemenangan dalam sebuah pertarungan, tetapi semuanya dilakukan sebagai 

permainan atau latihan bela diri sahaja. 

Seperkara yang didapati, tarian pada zaman silam sering mengalami 

perubahaan mengikuti peralihan zaman. Tarian klasik sebagai contoh hanya 

ditarikan dan berkembang di istana pada zaman dahulu namun pada masa ini, 

tarian klasik Jawa di Indonesia dan tarian klasik Melayu di Malaysia ditarikan di luar 

istana. Jika ditelitikan, gaya persembahan tarian klasik turut ikut berubah akibat 

tuntutan masa dan ruang. Tarian klasik yang pada masa dahulu dipersembahkan 

dengan ruang arahnya hanya menghadap raja, kini arahnya menghadap ke arah 

penonton. Tarian rakyat juga ikut berubah dan berkembang dengan sentuhan 

sentuhan baharu oleh para pengiat tari dan seniman yang kreatif untuk menjadikan 

tarian rakyat sebagai wadah berkarya dan memberikan kehidupan dan suntikan 

baharu kepada kesenian rakyat yang berkaitan. Sehubungan itu, Schechner (2006: 

81) mencatatkan bahawa:

771eoretically, the "first performance" is a situation, not an event or genre. 

Performance originates in the need to make things happen and to 

entertain; to pass time and to broadcast to the largest possible audience 

and to play in order to satisfy a deep personal, social, or religious need. 

Seni pertunjukan yang berkembang dalam masyarakat telah mengalami 

penyesuaian diri dengan kebutuhan masyarakat (Kuswarsantyo, 2009: 119). Sifat 

fleksibel daripada bentuk persembahan dan perubahan fungsi persembahan 

membuktikan bahawa seni persembahan pada masa ini tidak berfungsi kepada 

sarana upacara tertentu. Sumaryono dan Endo Suanda (2006: 116) juga 

sependapat dengan Kuswarsantyo (2009) bahawa pembaharuan merupakan proses 

alamiah kerana kehidupan masyarakat pun berubah dari semasa ke semasa. 

Berdasarkan pernyataan ini, tampaklah pula bahawa tarian tradisional sebenarnya 

tidak pernah mengalami kebakuan tetapi sering berubah-ubah. Indra Utama (2012: 

323) pula mendapati bahawa perubahan-perubahan gaya persembahan tradisional

kepada bentuk baharu dikenali sebagai hybridity. Proses hybridity pada penciptaan 

tarian Minangkabau bermula daripada penciptaan motif-motif tari yang diambil 

daripada pergerakan mencak (pancak) dan pemenan (permainan) dengan tetap 

mempertahankan tiga prinsip sikap tubuh yang mencirikan pergerakan tari 

Minangkabau, iaitu tagak, pitunggue dan langkah yang dimainkan selari dengan . 

bentuk-bentuk pergerakan lengan yang mencerminkan kewaspadaan seorang 

pesilat. 

Berdasarkan perspektif teoritikal yang dibincangkan oleh beberapa orang 

pengkaji tarian di atas, tumpuan pengkaji ialah untuk melihat perubahan tarian 

Magunatip etnik, yang berasal daripada sebuah permainan rakyat dan upacara

upacara ritual etnik Murut Nabai dan akhirnya berubah menjadi sebuah 

persembahan pada masa ini. 

1.6 Kaedah Analisis Data 

Pengkaji metodologi penyelidikan seperti Creswell (2014: 194) dan Rasid Mail dan 

Rahman Nordin (2015: 123) mencatatkan bahawa proses analisis dilakukan untuk 

memberi makna kepada data. Menurut Creswell (2014: 194) lagi, analisis dan 

interpretasi adalah saling berkait antara satu sama lain. Berikut adalah penjelasan 

terhadap kaedah-kaedah analisis yang bakal digunakan dalam sepanjang kajian ini. 

Kaedah analis pertama yang pengkaji telah gunakan adalah kaedah 

diskripsi. Bernard dan Ryan (2010: 9), iaitu dua orang pengkaji dalam bidang 

analisis data kualitatif mencatatkan bahawa setiap kajian bidang saintifik 

bergantung kepada diskripsi yang baik (good description). Menurut Bernard dan 

Ryan (2010: 9) lagi, kaedah diskripsi boleh digunakan dalam banyak bidang kajian 

kualitatif seperti etnografi dan budaya, termasuk kajian dalam bidang perundangan 

perubatan dan pentakbiran. Dalam kajian ini kaedah diskripsi akan digunakan untuk 

menggambarkan persembahan tarian Magunatip dari segi ragam gerak, ciri-ciri 

khas tarian Magunatip, props, alat-alat muzik yang digunakan, kostum, aksesori 

dan banyak lagi aspek lain. 

Dalam kajian kualitatif ini, kaedah analisis interpretasi banyak digunakan. 

Menurut Hesse-Biber and Leavy (2011: 301), analisis data dan interpretasi adalah 

berkait rapat antara satu sama lain. Yang dimaksudkan dengan interpretasi adalah 

cara yang khusus bagi seseorang pengkaji memahami dan menjelaskan sesuatu. 

Menurut Creswell (2003: 194), peringkat terakhir dalam data analisis melibatkan 

interpretasi, yang akan memberikan penjelasan lanjut terhadap data-data kajian. 

Dengan kata lain, interpretasi merujuk kepada penafsiran data-data yang telah 

dikumpul oleh seseorang pengkaji supaya pembaca memahami hubungan dan 

proses yang mendasari penemuannya (Kothari, 2004: 344). Dalam kajian ini, 

interpretasi terhadap data-data kajian seperti asal usul tarian Magunatip, kaitan 

kepercayaan etnik Murut Nabai dan Paluan dengan tarian Magunatip, perubahan 

tarian Magunatip dari permainan rakyat kepada persembahan masa kini dan 

banyak lagi perkara lain yang berkait dengan tarian Magunatip akan diberikan 

interpretasi. 

Seterusnya, kaedah analisis perbandingan turut digunakan dalam kajian ini. 

Sehubungan analisis perbandingan, Bernard dan Ryan (2010: 9) menjelaskan 

bahawa dalam jenis kajian kualitatif, perbandingan yang dilakukan bertujuan untuk 

mengenal pasti ciri-ciri yang sama ada dikongsi bersama atau tidak, antara individu 

